
Alderdi Popularra talde parlamentarioaren eledun Javier García Jiménez jaunak, Legebiltzarraren Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko: 
Nafarroan Gizarteratzeko eta errenta bermaturako eskubideak arautzen dituen 15/2016 Foru Legean jasotako definizioaren arabera, pobrezia egoeran dauden pertsonei nahiz familia-unitateei bizitza duina bermatzeko prestazio ekonomiko bat da errenta bermatua. Pertsona edo familia-unitate horiek jaso dezaketen bestelako edozein diru-sarreraren osagarria da. 
Tresna hori –errenta bermatua– beharrezkoa da ziurtatzeko pertsona guztiek dauzkatela eskura bizitza duin baterako eta desberdinkeria ekonomiko eta sozialak murrizteko oinarrizko zerbitzuak eta ondasunak. Justifikatutako salbuespenak salbuespen, garrantzitsua da errenta bermatua prestazio koiuntural gisa hartzea, errenta hori beharrezkoa duten pertsonei laguntzera bideratua enplegu bat lortzen duten arte. Hori da bilatu beharreko helburua, hala Nafarroako Gobernuak nola Nafarroako Parlamentuak bultzatu beharko luketena. 
Funtsezkoa da ziurta dezagun ezen prestazioa jasotzeko eskubidea duten pertsonak egiaz sartzen direla lan-merkatuan, bestela ez baitu balioko sortzez izan zuen helbururako. Datuek erakusten digutenez, errenta bermatuaren aplikazioa, bere horretan, ez da eraginkorra izaten ari helburu hori lortzeko, enplegua sortzen ari baita baina prestazioa jasotzen ari diren unitateen kopurua ia-ia jaitsi gabe. Horren arrazoia da ia ez dagoela loturarik prestazio ekonomikoaren eta laneratze planaren artean.
Testuinguru zail honetan beharrezkoa da errenta bermatuari buruzko araudia berraztertzea eta lehenbailehen aldatzea Nafarroan, halako moduan non prestazioa zuzenean lotuko baita haren beharra gehien daukaten pertsonak eta familiak laneratzearekin. 
Horregatik guztiagatik, honako mozio hau aurkezten dugu:
Nafarroako Parlamentuak Nafarroako Gobernua premiatzen du: 
1. Lehenbailehen alda dezan errenta bermatuari buruzko araudia, horren azken helburua laneratzea izan dadin. 

